
. 1 Yowan
Kapiya Yowangu Were Lende

Mizarik

1 Ne ini ngago yongkambanu wik koyimiweki
keleyi puragi langai lende miza yani. Ngago
pura Kilisi logo pi solo panuwekkabek. Pi
ngago kaiyagalege nogo kerewiya keya wire ne
makngezegiyaugu pi pakela. Ei, nogo pi pakela
keya mele nogoyaugu pi kuming kelemiya. 2 Kilisi
teni wik koyimagira yanibek lewagelawekkerik
nogo piyegi pakelalogo piyegilangai ne kozak kai
keya Peba Anoto kiling paka ngalege wik wizago-
magi ulogo ne keya pugu waligeleya nawiliyegi
kimeike kawela wiya puragi ne iniyegi kozak yei.
Keya wik koyimagi pura Yisu. 3 Puragi tonugu
keriyi keya kerewiya logo iniyegirau nogo kozak
yeilogo kumbekki watabi tonugu wilik kagowing
mizi piyengka inirau Peba Anoto yali Marek Yisu
Kilisi kiling sawela panu yolu mabuwekke ini wei-
weki. 4Ne peyenglende mizilogo ini keya negi wi-
lik kagowing pura teniyegi ngizi wilak panuweki.

5 Ngago nogo piyaga kerewiya logo iniyegi
kozak yeira pera, Anoto wilangkarik keya kusa-
banu nariktau piyegi ono. ¢ Tamizeige tonugu
nazuwagawiliyegi teni pugu kaiyengki kerewiyi
keya pi kiling ngago keya mizi yei logo teni kaile
miza melageya koyimowei pilik yei purik teni
ngaigu kisi yagenda keya teni kazing wameiktag-
imekke pangka pangka koyinda ono. 7 Kapura

Kilisigu Anotogi wilangkarikke yolu pilik teni-
rau Anotogi wilangkarikke yolu purik teni nakko
nak kiling ya wamenara koyimowei ngago keya
miziyagenda keya Yisu pigi Marekpekkiiwibokko
kaile tonuguyeng mabiyeng kaigesageya.

8 Tamizeige tonugu nazuwagawiliyegi ya
tonuguyengki yungke kaile nayendau ono yei
purik teni makngezego teni makngeze ikuyogorik
keleyi keya Anotogi wameikta ya tonuguyengke
ono. 9 Kapura kaile miza puwekke tamizeige
teni Anotogi wirege piyegi kimeike tonugu
kaile miza puragi kozak mei purik Anoto ngago
puguyeng ngeli onobek keya wire puguyaugu
pangkayeng miza piyeng mizi wilibekpokko kaile
tenigi piyengki wiyeke ngagozak mizagi pura
tumulagi logo kaile tonugu miza piyeng tumula
logo keremareke wezamela logo watabi tonugu
pangka ono miza piyeng mabiyeng kaigesagi.
10 Keya nazuwagawiliyegi teni kaile miza onowili
yei purik Anoto ngaigu kaibek mena kai mabilik
kai yagenda logo ngago pugura ya tonuguyengki
yungke ono.

2

1 Ini Yisuyegi ngizi panu kumuli negi yango
keya marekngang ne makngezego wazaya
nobiyeng mizawiligu tegi ne iniyegi watabi
peyeng lende miza yani logo ini kaile miza
nelegi iza wara koyiweki kapura iniyaga nak
kaile nara miza purik tenigi wiyeke Mangoyegi
ngago mei nak wizinda kani. 2 Logo pok Yisu
Kilisi Pangka Panubek meibok logo ngezebokko
Anotogi sisik kaile tonuguyengki weraga pura

weiya logo ngezebokko yengleileige orowei kuna
logo ngereke teni menalege Anoto kiling wazaya.
Logo pugu mizagewiyege kaile tonuguyeng weik
tumula logo purik kaile tonuguyeng keke ono
kapura ngabelakpekke pumok mamokkiyengki
pangka tumula.

3 Tamizeige teni Anotogi ngagorago miziweki
kai piyengki kerewiyi keya mizi mizi purik
mabura teni piyegi ngizi iwaka mizagi.
4 Tamizeige yombanu nakko kalogomok
nakyegi, Ne piyegi iwaka, mei kapura ngago
pugurago miziweki kai piyengki nagerewiyi mizi
purik pok ngaigu kai yagenda keya pi kazing
wameiktagimekke pangka pangka wizinda
ono. 5 Kapura Anotogi ngagorago miziweki kai
piyengki kerewiyi keya mizi puwili Anotoyegi
keli panuwili. Kazing wamenamek pumokko ini
pigi yungke koyinda ma yeik mizagi. 6 Keya ne
pigi yungke wizindabek kaibok Kilisigu wiziya
mabilik wiziyagirikki kai.

7 Ini kewengke nogo keli puwili ini keriyi
puwekkerik ngago nogo miziweki kai logo nogo
lende mizi perangago wik onora kani kapura pera
ngago koka solo panu ini Kilisiyegi ngizi panu ku-
mulawekke kerewiya mabura nogo lende mizi ya-
genda. Ngago miziweki pura ngago ulogo iniyegi
kozak yeiyara. & Kapura ngago nogo lende mizi
pera tonugu ngago wik miziwekira meiyagirago
logo ngago kazing nakko nakyegi kelimekke mizi-
weki pera wameikta. Purik Kilisi puragi kiriwei
wizagoma keya inirau mabek weik puragi kiriwei
yolu, purik kaileyengki kusabanurik weik yeik

sawiyi kang keya Kilisigi pangkaragi wilangkarik
weik ngela uli lewa.

9 Yombanu nakko nazuwagawiliyegi ne Kilisigi
wilangkarikke yolu yei kapura pi kiling Yisuyegi
ngizi kumuliwiliyaga nakyegi kumbak mizibok
ngoluk kaileyengki kusabanurikki yungke
wizindabokko. 10 Keya yombanu pi kiling
Yisuyegi ngizi kumuliwiliyegi kelibok Kilisigi
wilangka purikki yungke wizindabokko keya
wilangkarikki yungke wiziya nayengkorau pi
ulu wali kang keya mizibene kelemiyagi ono.
11 Kapura pi kiling Yisuyegi ngizi kumuliwiliyegi
kumbak mizibok kaileyengki kusabanurikki
yungke wizinda logo talegi kangki mizi keya
kazing Lkangkimekkerau pakeli ono purik
kusabanurikku wire puguyau kusa wazamiya
kopong.

12 Ini Yisuyegi ngizi kumuli negi yango keya
marekngangwili nobiyeng mizi puwili ne
iniyegi lende miza yani, purik kaile inuguyeng
Kilisigu mizarago weik tumula legi. 13 Ini
yombusi Yisuyegi ngizi kumuli puwiliyegi
kapiya lende miza yani, purik ini pi walaka
solo panuwekkebokyegi iwakawili legi. Keya ne
ini yongkambu nawekke ngizi kumuliwiliyegi
kapiya miza yani, purik inugu kazing kaile
kaile yongkambu nawekkewiligu mizi piyeng
wiyarikku ini weik Sadang ula legi.

14 Ini Yisuyegi ngizi kumuli negi yango keya
marekngangwili nobiyeng mizi puwiliyegi ne
kapiya miza yani, purik ini Peba Anotoyegi iwaka
legi. Keya ini yombusi ngizi kumuliwiliyegi
kapiya lende miza vyani, purik ini koka

solo panuwekkabokyegi iwakawili legi. Ini
yongkambu nawekke ngizi kumuliwiliyegi
kapiya miza yani, purik kazing kung inuguyengki
leweng kozang keya Anotogi ngagora inigi yungke
yolu logo inugu kazing kaile kaile yongkambu
nawekkewiligu mizi piyeng wiyarikku ini weik
Sadang ula legi.

15 Kazing ngabelakpekkiyengki keli nagani ma
ngabelakpekki piyengki keli nagani. Tamizeige
ini kazing ngabelakpekke piyengki pumokki
keli purik ini Peba paka ngalegebekyegi keli
ono keya pigi keli pura inigi yungke ono.
16 Watabi ngabelakpekki pobilikyeng, watabi
korikwekko keliyengki kira orowei mizimok
keya watabi wireyaugu pakela logo weiweki
keli piyengki kira orowei mizi pumok Kkeya
ngabelakpekke pelege watabi yombanuwiligu
lewegeyeng mizi piyeng mabiyeng.  Kazing
pilik mizi piyeng Peba paka ngalegebekyaga
lewa onoyengko, piyeng mabiyeng Kkazing
ngabelakpekki lewengka lewayengko. 17 Kazing
ngabelakpekke  puluweng kiling watabi
ngabelakpekki yongkambanuwiligu keli piyeng
ibengki kapura yombanu Anotogo keliragi
mizibok wik wizagomagi.

18 Ini Yisuyegi ngizi kumuli negi yango keya
marekngangwili nobiyeng mizi puwili tonugu
teng yolu pera weik yeikweki mizi kani. Ini
yombanu Yisugi ngagora waligeleyawiligu Kil-
isiyegi ngai mizi ngaigu pi Kilisibek kaiyagi nak
lewagi kisa purikki ini kerewiya logo wameik Kil-

isiyegi ngai mizi kolokngagonowili weik lewagela
walageya koyinda logo ngabelakpek weik yeik-
weki mizi kang purik teni iwaka. 1° Yombanu
Anotogi wameiktaga nalikta kozak kisi puwili
teniyaga onowiligu pilik togo teni wezayi kunaw-
iligu. Puwili teniyagawili kesak teni kiling koya.
Kapura puwili teni wezayi kuna logo purikku wal-
imizi purik puwiliyaga naktau teni kiling Yisuyegi
ngizi panu kumula ono. 20 Kapura ini pilik
ono. Kilisigu Kung Walekpek iniyegi yana logo
wameikta ini mabuwiligu iwaka. 21 Logo nogo
iniyegi kapiya miza yani perik ini wameiktagi
lusuwei legi mizi onorikku segeya ini wameiktagi
iwaka keya wameiktaga ngaigu kai nara punda
lewa ono purik ini iwaka.

22 Logo pilik mabura tak ngaigu kaibek?
Yombanu Yisuyegi pi Kilisibek ono kaibok.
Pi Kilisiyegi ngai mizibek logo pi Peba paka
ngalegebek keya pigi Marekpekyegi kezanga
yanibokko. 23 Purik Koyambekyegi kezanga
manibok Mango paka ngalegebekyegirau
kezanga mani yagenda kapura Koyambekyegi
ngizi kumulibok Mangoyegirau ngizi kumuli
yagenda.

24 Tegi wok ini solo Yisuyegi ngizi kumula
pokkowekke wameikta waligeleyiwiligu walige-
leya piyeng warara koyi. Tamizeige ini pi-
lik mizi purik mabura Peba Anoto keya pigi
Marekpekyegi wok mabiyeng ini mereke sawe-
lara koyagi. 25Logo ngago sawiya pura wik koy-
imagi Kilisi ngezebokko teni yanagi sawiya pura.

26 Ini ikuyogorik Kkeleyiweki mizageya

puwiliyegi langai ne peyeng yaka lende miza
yana. 27 Kapura iniyegirik Kilisigu Kung Walek
pugubek ya inuguyengki yungke wizeibene yana
logo pi pulogo yolu puwekke puriktau nakko ini
waligeleyiweki mizagi ono, purik Anotogi Kung
Walekpokko watabi wameik panuyeng mabiyeng
waligeleyi keya pugurau watabi ngaigu songono
nangezi waligeleyi ono legi Kung Walekpokko
waligeleyi mabilik ini Kilisigi yungke koyi.

28 Ei, ini negi yango keya marekngangwili
nobiyeng mizi puwili Kilisigi yungke koyi logo
pi yo puwekke inugu kendek mizagi nariktau
ono mizara koyimowei piyegi wiregawere panu
pakeli nangerikka. 29 Purik pi pangka piyeng keke
mizibeklegiini pangkayeng mizi puwili mabuwili
Kilisigu wik keremiza logo Anotogi yango keya
marekngangwili purikki ini iwakagirikki kai.

1 Peba paka ngalegebokko kang teniyegi ke-
layengki kumuli. Keli pigi teniyegi pura yemane
panu logo teni pigi yango keya marekngangwili
kai. Logo teni pilikwiligu. Ngizi kumuli onow-
ili tonugu teni pigi yango keya marekngangwili
kisi purikki iwaka panu ono, purik puwili An-
otoyegi iwaka panu onowili kopong. 2 Ini nogo
keli panu puwili, teni weik Anotogi yango keya
marekngang panuwili kani, kapura teni kalike
talikki miza purik kimeike ono. Kapura tonugu
iwaka, purik Kilisi yo puwekke teni ngereke pi
kelikki logo piyegi pakelarikku pugu yolu pilik.
3 Keya yombanu puragi wilekpek keya yuke koy-
imowei Kilisiyegi ngizi kumulageya puwili wok

mabiyeng kaile miza nelegi Kilisigu kaile nayen-
dau ono yolu pilik ngezewilirau pangka koyiweki
mizageya koyinda.

4 Kapura yombanu kaileyeng mizi wilibek
puwili Anotogilora ngeli yagenda purik kaileyeng
mei piyeng Anotogi lora ngeli piyeng. 3 Kilisi
yombanuwiligi kaileyeng tumula meliweki
kayima purik ini iwaka keya piyegirau Kkaile
nayendau ono. 6 Tegi yombanu Kilisigi yungke
koyimowei piyegi mereke yolu keya piyegi
kerewiyi puwili kaileyeng mawiyarekka
mizagi ono kapura mawiyarekka kaile mizi
puwiliyegirik pelik, puwili piyegi pakeli keya
piyegiiwaka ono kopong puwili kaile mizi.

7 Ini Yisuyegi ngizi panu kumuli negi yango
keya marekngangwili nobiyeng mizi puwili
nawiligu ini kazing kaileyeng mizimekki
yolu purik pangka keleyli nagani. Yombanu
pangkaraga mizibok yombanu pangkabokko
Kilisigu pangkaraga yolu mabilik. # Yombanu
mawiyarekka kaile mizibok Sadangkibokko
purik Sadang koka solowekkerikka kaile mizi
kayimabek legi. Anotogi Marekpek kayima purik
yawe Sadangki pura ula waliyiweki.

9 Yombanu Anotogo wik keremizabok
mawiyarekka kaile mizi onobok purik Anoto
ngezebekki kang pumok pigi yungke wizinda
kopong purik pelik, pi mawiyarek kaile mizagi
langai ono purik Anotogo pi wik keremiza legi.
10 Tegi teni weik mabek tawili Anotogi yango
keya marekngangwili keya tawili Sadangkiwili
miza purikki pakelagi. Yombanu Kkazing
pangkamekke yolu wizigeya pi kiling Yisuyegi

ngizi kumulibekyegi keli onobokko walimizi
purik pi Anotogi marekpek ono.

11 Ngago koka solowekke tonugu kozak Kkis-
ageya koyilege inugu kerewiya purago Kkairik
nakko nakyegi keliweki kai. 12 Teni Kaing Aramgi
marekpek kelik miza nelegi kai. Pi Sadangkibek
kopong ngezebekki sak iwi wamenakpekkabek
ula. Taliktikki wiyeke Kaingku pi ula? Purik kaz-
ing Kaingku miziyeng kaile keya pigi sakpokko
kazing miziwiriyayeng pangka purik ngezebokko
iwaka panu, legi pugu sakpek ula.

13 Logo tamizeige ngizi kumuli ono nawili
iniyegi kumbak mizi mabura ini ne kiling
Yisuyegi ngizi kumuli nogo keli puwili ini
lebuk mizi nagani. 14 Purik teni ngizi kumuli
puwiliyegi keliwili kopong teni kazing kumbekki
lewengke Anotoyegi ibengmokka panga kazing
kumbekki Anotoyegi wik yolumekki kuna
logo purik teni iwaka. Yombanu kelira pigi
yungke yolu onobok Anotoyegi kazing kumbekki
lewengke ibeng wizinda. 15 Keya yombanu
ngizi kumuli nazuwagabekyegi kumbak mizibok
yombanu uli mabilik mizi yagenda logo yombanu
yombanu ulibokki yungke wik wizagomagi
nararau ono purik ini iwaka. 16 Tonugu keli
mei purik pobiliktikka teni iwaka. Kilisigu
korik ngezebekkiwek tenigi wiyeke ulagewiliyegi
ngaungaugu yana. Pilik tegi tenirau ngizi kumuli
nawiliyegi wiyeke korik tenigi piyeng puwiliyegi
sawelagi piyengka miziweki. 17 Kapura yombanu
ngezebokko ngezebekyegi ne Kilisigibek kaibok
logo watabi kolokngagonoyeng kilimbokko

ngizi kumuli nak kemegeme ma watabigi yeik
panu ma yagasi mizageya wizilege keriya logo
pilikpekyegi saweli ono purik pilikpokyegi
Anotogi keli pura pigi yungke wizinda ono.
18 Ini Yisuyegi ngizi kumuli negi yango keya
marekngangwili nobiyeng mizi puwili, tonuwago
nakko nakyegi keli pura yeik ngago yeiktago
mizagi onora kani pura ngizi panu nakko nakyegi
kelemi piyengko kimeike walimizagira kani.
19 Pilik purago teni wameiktagi yango keya
marekngangwili mamizagi. Logo Anotogi wirege
lewa puwekkerik ya tonuguyeng kazi mizagi
ono kapura yeik kozang wiziyagi. 20 Kapura
ya tonuguyengka teni nawiliyegi mawiyarekka
kelagirikki kai purik Anotogo purikkirau iwaka
wizinda purik Anoto yemane keya pi tonugu
mizi piyeng mabiyengki iwakabek. 21 Kapura
ini nogo keli puwili tamizeige ya tonuguyengka
teni kaile miza ono kai purik teni Anotogi wirege
pugu teniyegi sawelagi mizara koyimowei piyegi
wiriyagi. 22 Teni tonugu nguk mei piyengka
teni wei purik teni ngago pugurago miziweki
kaiyengki kerewiyi keya keli puguragi kiriwei
miziwili legi.

23 Togo Anotogi ngagorago miziweki kairik pe-
lik mizizo kai, Teni pigi Marekpek Yisu Kil-
isigi yeiktaga ngizi kumuliweki kai keya nakko
nakyegi keliweki kai Kilisigu teniyegi miziweki
kaiya mabilik. 24 Anotogi ngagorago miziweki
kaiyengki kerewiyi keya mizibok Anotogi yungke
yolu keya Anoto pigi yungke yolu. Kung Walek
pugu teni yanabokko teniyegi pura wameikta
kani yeiya logo Anoto tenigi yungke yolu purik

teni iwaka.

4

1 Nakko kanda ngago pera Anotoyagara kai
purikki wiyeke piyeng mabiyengki ini nogo keli
puwili ngizi kumuli nagani. Ngizi Anotoyagara
ma talik miza legi yang kelemi, purik yombanu
ikuyogoriktaga ngago Anotoyagara kisi kapura
Anotogi wameiktaga nalikta kozak kisi puwili
koyi kang yagonenda legi. 2 Keya ngago pura
Kung Walekpekyaga lewara ma talik miza legi ni
makngezeyegi were pobilikta nguk mei, Pura Yisu
Kilisibek Anotogi Marekpek ngabelakpekki korik
kang puwekke wiriya, kai ma yeik kai? Purago
ei, kai purik mabura ngago pura Anotogi Kung
Walekpekyagara. 3 Kapura a’a’, kai purik mabura
ngago pura Anotogi Kung Walekpekyagara ono
kapura kung Anotoyegi ngai mizibokyagarago
logo Anotogo pok lewagi kaiya logo mabek weik
yongkambanuwiligi tepekke yolubok.

4 Ini negi yango keya marekngangwili
nobiyeng miza puwili ini Anotogi yango keya
marekngangwili kopong yombanu Anotogi
wameiktaga nalikta kozak Kkisi puwiligurau
ini ikuyogorik keleyagi langai ono purik Kung
Walek inigi yungke yolubok Sadangki kung
ngabelakpekke yolubokyaga kozang panu.
5 Puwili watabi ngabelakpekkiyengki keke kozak
kisi logo ngabelakpekke puwiligu kisi piyengki
kerewiyi purik puwili yeik ngabelakpekkiwili
kopong. 6 Kapura teni Anotogiwili. Anotoyegi
iwaka puwili teni Anotoyegi iwaka puwiligu kisi
piyengki kerewiyi, Anotogi ono puwili teniyegi

kerewiyi ono. Kazing pumoktau ngagora Anotogi
Kung Walek wameikta waligeleyibokyagara ma
Sadangki kung ngaigura waligeleyibokyagara
mizagimokko. Purik tamizeige Anotogi Kung
Walekpekyagara purik yongkambanu Sadangki
puwiligurau kerewiyagi ono.

7 Ini nogo keli puwili teni mabuwili nakko
nakyegi keliweki, purik kazing keliragi pumok
Anotoyagamek legi. Kazing Kkeliragimek
walimizibok Anotogi wik keremizabek logo
Anotogibek keya Anotoyegi iwakabek. 8 Yombanu
kazing keliragimek walimizi onobok Anotoyegi
iwaka onobokko, purik Anotogo mizi piyeng
mabiyengki kazing Kkeliragimek yolu legi.
9 Anotogi keli pigi teniyegi yolu pura walimizarik
pugu ngezebekki Marek wamenakpek ngabelak
kaileyengko kolabekke pugu ibeng sa puraga
teniyegi wik koyimagira yaniweki wezamela
logo purago teniyegi keli pugura walimiza.
10Kazing keliragimek pelik, tonugurau Anotoyegi
kela onowekke Anotogo teniyegi kela logo
pigi Marekpek wezamela wizigeya pugu
mizagewiyege kaile tonuguyeng weik tumula
mela.

11 Ini nogo keli puwili Anotogo teniyegi kelirik
ngalege panu kani legi teni nakko nakyegi kela-
girikki kai. 12 Ngoluk nakkorau Anoto pakela ono
kai purik wameik panurikku kapura tamizeige
teni nakko nakyegi keli purik Anoto tenigi yungke
ngizi yolu. Logo teniyegi pugu pangka panu
keli pilik nazuwagawiliyegi mawiyarekka pangka
panu kelagi.

13 Anotogo Kung Walek pugubek teni yana
purikku pi tenigi yungke yolu keya teni pigi
yungke yolu purik teni iwaka. 14 Keya tonugu
ulogo weik pigi Marekpek keriya keya tonugu
nawiliyegi Mangogo pigi Marekpek ngabelakka
pelege puwili yaliya wazayiweki wezamela yei.
15 Yombanu Yisu Anotogi Marek panubek Kkai-
bokki yungke Anoto yolu keya pi Anotogi yungke
yolu. 16 Keya Anoto teniyegi kelageya wizinda
purikki teni iwaka keya ngizi kumuli. Anotogo
mizi mabiyengki kazing keliragimek yolu logo
kazing keliragimekke yolubok Anotogi yungke
wizinda keya Anoto pigi yungke yolu miza wiz-
inda. 17 Keya teni Anotogi yungke koyimowei
purik teni mawiyarekka nawiliyegi Anotogi keli
pangka panu purago kelagi keya keli tonugura
pangka panugi logo wok ngagozak mizagibekke
pugu teni kang wezayelagirikki kazi ono kapura
Anotogi wirege wilik kagowinda kiling kozang
koyagi, purik ngabelakpekke pelege pugu teniyegi
keli keya tonugu piyegi keli keya teni pi ke-
lik miza legi. 18 Kazing keliragimekke yungke
kazi mizi nariktau ono, purik keli pigi teniyegira
pangka panu logo teniyegi kazi mizi pumok yeik
sa wazami. Tamizeige nawili kazi purik pugu
puwili talik keleyagi miza purikki puwili kazi mizi
yagenda logo purik Kkeli pigi puwiliyegi puragi
puwili wameik mena miza ono.

19 Tonugu piyegi keli, purik pugu were teniyegi
kela legi. 20 Tamizeige Yisuyegi ngizi kumuli
nakko nawiliyegi, Ne Anotoyegi keli, yei kapura
pi kiling ngizi kumuli nakyegi kumbak mizibok
ngaigu kaibokko. Purik talik miza logo Anoto

pugu pakela onobekyegi pi keli keya pi kiling
ngizi kumuli pugu pakelibekyegi kumbak mizagi?
21 Keya Kilisi ngezebokko ngago pera miziweki
pelik kaiya, Anotoyegi kelibok pi kiling Yisuyegi
ngizi kumuli nawiliyegirau keliweki kaiya.

)

1 Yisu Kilisibek Mesiya Anotogo yawe pigi
yongkambanuwili yaliya wazayagi pura mizi-
weki sawiyabek purikki ngizi panu kumulibok
Anotogo wik keremizabek, legi pilikpok Anotogi
marekpek. Logo Peba Anotoyegi kelibok An-
otogi yango keya marekngangwiliyegirau keli-
bokko. 2 Keli inigi Anotoyegi pura keya ngago
pugurago miziweki kaiyengki kerewiyi purikku
keli inigi pigi yango keya marekngangwiliyegi
pura talik miza purik walimizagi. 3 Anotoyegi
keli kai purik taliktikki kai, purik ngago pugurago
miziweki kal piyeng mizagirikki kai yagenda
logo keriyiwekkerik purik yawe yemane miza-
girik ono. 4 Purik Anotogo wik keremiza logo
pigi yango keya marekngang puwiliyegirik kaz-
ing namek wizinda logo pumokkirik Yisuyegi
ngizi kumulirikku puwili ngabelakpekke pelege
kaileyeng keya kaileyengki kelimok ulagi. > Takko
ngabelakpekke kaile piyengki kozanda ulagi lan-
gai? Yisu Anotogi Marek panubek purikki ngizi
panu kumuli pilikpokko pilik mizagi langai.

6 Keya Yisu kayimabok Anotogi Marekpek
purik teni iwaka, purik Yisu kaimelawekke
Anotogo paka ngilumbekka langai pilik kaiya
keya ngereke pi ibengwekke miza ngizige pelik

kaiya, ei pilik kaiyarik kaimelagi puwekke keke
kaiya ono kapura ibengwekkeriktau pilik kaiya.
Keya Kung Walek wameiktagi mangobokkorau
pilik kaiya. 7 Tegi kili neyauganarago pelik kaiya,
8 Kili Kung Walek yenge ya tonuguyengki yungke
yolubokkirago keya Kilisi kaimelawekke kili paka
ngilumbekka purago keya kili Kilisi ibengkine
kaiya purago kaiya. Logo Kkili piyeng mabiyengko
kisirik Yisu Kilisi Anotogi Marekpek Kisi.
9Yombanu ngagozak tonuguyengki ngago puwili
kiling miza wizigeya puwiligu iwakayengki kozak
kisi puwiliyegi tonugu ngizi kumuli. Tegi teni
Anoto yombanuwiliyaga lewegebokko kozak
kai piyengki teni ngizi kumuliweki purik pugu
kai piyeng wameik panuyengko logo pugu
kaiyarik Yisu pigi Marekpek. 10 Tegi yombanu
Yisu Anotogi Marekpekyegi ngizi kumulibok
ya puguraga Yisu Anotogi Marekpek purik
pugu wameik mizara wizinda. Tamizeige nak
puragi wameik mizi onobok, pilikpok Anotoyegi
ikuyogorik kaibek mei yagenda purik Anotogo
Yisu pigi Marekpek kai purikki pi ngizi kumuli
ono kopong kai yagenda. 11 Peragi Anotogo
pelik kaiya, Pugu teni wik koyimagira yana
logo wik koyimagi puragi solorik pigi Marekpek.
12 Tegi yombanu Anotogi Marekpek pigi yungke
yolubok piyegi wik wizagomagirarau wizinda
keya yombanu Anotogi Marekpek piyegi onobok
wik wizagomagi purarau piyegi ono.

13 Ini Anotogi Marekpekyegi ngizi kumuli
puwili weik teni wik koyimagira kiling
mamiziweki ne iniyegi perik lende mizi. 14 Keya

tenipobilik purikkiiwakagi purik tonugu pikiling
sawela purikka tamizeige teni Anotoyegi watabi
nayengkinguk meiyalogo watabi piyeng pugurau
keliyeng purik tonugu nguk mei piyengki pugu
kerewiyi yagenda mizi. 15 Keya tamizeige tonugu
ngizi kumularik tonugu nguk mei piyengki pi
kerewiyi mabura mabilik tonugu nguk mei
piyeng teni yanagi purikkirau ngizi kumuli.

16 Tamizeige ini kiling Yisuyegi ngizi kumuli
nak kaile kazing pi kemenak ibeng wizagomagi
puragi miza orowei kunagi ono lewengke miza
purik mabura ini Anotogo kaile pugu miza pura
tumula melibene nguk meizo logo purik Anotogo
pilikpokyegi wik wizagomagira managi purik
tamizeige pugu kaile kemenak ibeng wizagomagi
puragi miza orowei kunagi nara miza ono purik.
Kapura kaile yombanuwili kemenak ibeng koy-
imagi puragi iza orowel kunagi nara wizinda
logo tamizeige pi kaile pura miza mabura ini
weik mawinda pilikpokki waberek mizagi narik-
tau ono. 17 Kazing pangka ono yombanuwiligu
mizi piyeng mabiyeng kaileyengko kapura kaile
yombanuwili kemenak ibeng koyimagi puragi iza
orowei kunagi ono nara wizinda, logo pugu kaile
pura miza mabura pigi waberek mizizo.

18 Anotogi  marekngangwili  kaileyeng
mawiyengka mizi onowili purik teni iwaka purik
Anotogi Marekpokko puwili waberek iza wara
yolu logo Sadangko puwili ngangang keleyagi
ono.

19 Ngabelakpekke nazuwaga yolu puwiliyegi
Sadangko ngai kele kapura teni Anotogiwili purik
teni iwaka.

20 Anotogi Marekpokko kanda teniyegi kangka
wazono tonugu Anoto wameik panubekyegi
iwakagibek yana. Logo teni weik Anoto wameik
panubekki yungke koyinda purik teni pigi
Marekpek Yisu Kilisigi yungke koyinda legi. Pi
Anoto wameik panubek keya wik koyimagiragi
mangobek.

21 Ini negi yango keya marekngangwili no-
biyeng mizi puwili anoto ikuyogorik puwiliyaga
koweige panu koyizo.

Wameik panu.

Ne Yowan kapiya perik lende mizabek.

